ՀԻՄՆԱՎՈՐՈՒՄ

Իրավական ակտի անհրաժեշտությունը.
Որոշման նախագծի ընդունման անհրաժեշտությունը պայմանավորված է ՀՀ կառավարության 2022թ. ապրիլի 15-ի 520 - Լ որոշմամբ հաստատված «Բնակարանների և անհատական բնակելի տների էներգաարդյունավետ վերանորոգման աշխատանքների պետական աջակցության ծրագրի» (այսուհետ` Ծրագիր) գործողության ժամկետի մեկ տարով երկարաձգմամբ (մինչև 2024թ. հուլիսի 1-ը), ինչպես նաև Ծրագրով տրամադրվող վարկերի տոկոսների սուբսիդավորման հարցում որդեգրած նոր մոտեցմամբ։
Ընթացիկ իրավիճակը և խնդիրները, նպատակը և բնույթը.
2022 թվականի հունիսի 1-ից մեկնարկել է Բնակարանների և անհատական բնակելի տների էներգաարդյունավետ վերանորոգման աշխատանքների պետական աջակցության ծրագիրը, որով նախատեսվում էր շուրջ 2000 շահառուի տրամադրել Ծրագրով ներգրավված վարկերի տոկոսների համար սուբսիդավորում։ Փաստացի վարկավորման գործընթացը մեկնարկել է 2022թ. օգոստոս/սեպտեմբեր ամիսներին։ Չնայած դրան, 2023թ. մայիս ամսվա ամփոփված տվյալներով շահառուների թիվ շուրջ 3000 է, որն արդեն իսկ գերազանցում է ամբողջ ծրագրի համար նախատեսված շահառուների թիվը, ինչն էլ իր հերթին խոսում է Ծրագրից օգտվելու հարցում քաղաքացիների շահագրգռվածության մասին։
Ծրագրի ավարտը նախատեսված է 2023 թվականի հուլիսի 1-ին: Ծրագրի շրջանակներում տրամադրված միջոցների նպատակային օգտագործման մշտադիտարկման, Ծրագրի արդյունավետության գնահատման և դրա արդյունքներով Ծրագրի ժամկետը երկարաձգելու վերաբերյալ որոշում կայացնելու նպատակով՝ ՀՀ ՏԿԵ նախարարությունը  ՀՀ կենտրոնական բանկի և Ծրագրի շրջանակներում Նախարարության հետ համագործակցող բանկերի հետ համատեղ ս.թ. մայիսի 12-ից 26-ն ընկած ժամանակահատվածում իրականացրել է մշտադիտարկման միջոցառումներ Երևան քաղաքում և ՀՀ մարզերում:
Նախարարության ներկայացուցիչները, ինչպես նաև Նախարարության խնդրանքով առևտրային բանկերն ու վարկային կազմակերպությունները հիշյալ ժամանակահատվածում տեղերում ծանոթացել են կատարված աշխատանքներին, արձանագրել իրականացված աշխատանքների՝ Ծրագրի պահանջներին բավարարելու փաստերը և քաղաքացիների մեկնաբանությունները։
Այսպես, բոլոր 70 բնակելի տներում/բնակարաններում իրականացված մշտադիտարկումների արդյունքում արձանագրվել է, որ իրականացված աշխատանքները համապատասխանում են Ծրագրի պահանջներին, ավելին Ծրագրով էներգաարդյունավետ աշխատանքների համար սահմանված վարկի գումարի 20/30%-ի փոխարեն դրանք միջինում կազմել են 60/70%։ Որոշ բնակարաններում/բնակելի տներում վերանորոգման աշխատանքներն ընթացքի մեջ են եղել։ 
Միաժամանակ Ծրագրով շահառուներին վարկը տրամադրվում է ոչ ավելի, քան 14% փաստացի տոկոսադրույքով։ 
Նախագծի մշակման գործընթացում ներգրավված ինստիտուտները և անձինք.
Նախագծի մշակումն իրականացրել է ՀՀ տարածքային կառավարման և ենթակառուցվածքների նախարարությունը:
Իրավական ակտի կիրառման դեպքում ակնկալվող արդյունքը.
Իրավական ակտի ընդունմամբ «Բնակարանների և անհատական բնակելի տների էներգաարդյունավետ վերանորոգման աշխատանքների պետական աջակցության ծրագրի» գործողության ժամկետը կերկարաձգվի մեկ տարով (մինչև 2024թ. հուլիսի 1-ը): 
Նախագծով նախատեսվում է հանել Ծրագրով շահառուներին տրամադրվող վարկի տոկոսադրույքի առավելագույն շեմը (14% փաստացի) և սահմանել սուբսիդավորման հստակ տոկոսադրույքներ Ծրագրով առանձնացված բնակավայրերի մասով։
Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Ծրագրի երկարաձգմամբ անհրաժեշտություն կառաջանա ՀՀ 2024 թվականի պետական բյուջեի ծախսերում կատարել համապատասխան փոփոխություններ և նախատեսված միջոցներն ավելացնել շուրջ 1000 նոր շահառուի համամասնությամբ:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ. 
Ազգային ժողովի 2021 թվականի օգոստոսի 26-ի NԱԺՈ-002-Ն որոշմամբ հավանության արժանացած ՀՀ կառավարության հնգամյա ծրագրի «2.2 Կայուն զարգացում և կանաչ տնտեսություն» և «3.4 Էներգետիկա» բաժիններով և ՀՀ կառավարության 2022 թվականի մարտի 24-ի N398-Լ որոշմամբ հավանության արժանացած՝ Էներգախնայողության և վերականգնվող էներգետիկայի 2022-2030 թվականների ծրագրով,  ՀՀ կառավարության 2021 թվականի ապրիլի 8-ի N531-Լ որոշմամբ հաստատված՝ քաղաքաշինության բնագավառի զարգացման ռազմավարական ծրագրով ամրագրված թիրախներ:
